
			kapittel 1

			Overdriven frykt eller stille epidemi?

			Kva ville livet vore utan goretex-klede som held oss tørre i regnet, plastemballasje eller konserveringsmiddel i mat? Veldig mykje av det som gjer livet vårt så enkelt i dag er takka vere kjemi. ­Kjemisk forsking og utvikling har rett og slett ført til ein revolusjon i liva våre, og har sørgt for at vi lever lenger og betre gjennom utvikling av medisinar, kunstgjødsel, drivstoff og nye materiale. Som kjemikar har eg fått kjenne på fascinasjonen og stoltheita ved å trekke opp ein nylontråd som eg sjølv har syntetisert i eit reaksjonsbeger. Det er verkeleg fantastisk at kjemien kan bidra til å finne opp nye stoff med vedunderlege nye eigenskapar som aldri har vore sett på jorda før.

			Men det var ikkje så vel heller: I dag er du og eg utsett for tusenvis av kjemiske stoff som aldri har funnest før, og som beste­foreldra og oldeforeldra våre ikkje var utsett for. Hudkremen inneheld paraben, sjampoen har siloksan, skismurningen har «fluor», hermetikkboksen har bisfenol, og det kan leke toksiske kjemikaliar ut av plastemballasje. Miljøgifter er rekna for å vere ei av verdas tre største miljøutfordringar, saman med klimakrisa og tap av biologisk mangfald.

			Vi lever kanskje enklare og meir behagelege liv enn tidlegare generasjonar. Samtidig ser vi ein urovekkande auke i enkelte kreftformer, som til dømes at norske kvinner er på verdstoppen i tarmkreft. Dei siste tiåra har det også vore ein dramatisk nedgang i sædkvalitet hos menn i vestlege land. Og er det berre kultur som gjer at så mange unge menneske i dag tilsynelatande føler seg kjønnsforvirra?

			Eit svært praktisk døme frå min eigen oppvekst illustrerer kva utviklinga har betydd i kvardagen: Då eg vart fødd på byrjinga av 1970-talet, var bleier store tøystykke av bomull som måtte brettast på ein bestemt måte, leggast på babystumpen, og så haldast på plass med ullunderbukser. Men nokre månader etter at eg var fødd, kom dei første plastbleiene i handelen i Norge. Bleiene var fylt med eit vedunderstoff, ein polymer, som kunne absorbere langt meir vatn enn bomull. Og fukta vart halden inne i bleia av eit lag med plast utanpå. Til liks med dei aller fleste andre foreldre på den tida nølte ikkje mora mi med å byte ut bomullsbleiene med det nye produktet, og syntest det var ein lette å sleppe bleievask. Slik tok eg steget inn i plastalderen, som første generasjon plastbaby. Bleiene er eit godt bilete på kva kjemiske nyvinningar har betydd for oss. Produktet var mykje lettare å bruke, og førte til langt mindre arbeid for foreldra. Dessutan gav det også arbeid og økonomisk vekst til fabrikantar som produserte bleiene, plasten og dei absorberande polymerane. Kvart barn bruker i dag i snitt 5000 bleier i løpet av livet. Dette er jo bra for business, men det blir også enormt mykje avfall. Globalt er det berekna at om lag 20 milliardar bleier endar opp på søppelfyllingar kvart år. Samtidig tar det mange hundre år å bryte ned ei bleie, kanskje så mykje som 500 år ifølgje enkelte kjelder. Det er ikkje vanskeleg å forstå at dette har blitt eit gigantisk søppelproblem.

			Parallelt med at eg og andre 1970-talsbarn vaks ut av bleiene, har også den kjemiske industrien vakse seg stor og kraftig sidan 1970-talet. I 1970 vart det produsert 50 millionar tonn syntetiske organiske kjemikaliar verda over. 25 år etter var dette tripla, til 150 millionar tonn. I 2050 er det forventa at verdsproduksjonen passerer 400 millionar tonn. Vi kan også måle utviklinga i kjemiske nyvinningar i talet på kjemiske stoff som er laga. I 2019 kom meldinga om at vi har nådd ein viktig milepæl, nemlig registrering av kjemisk stoff nummer 150 million. Då var det berre 4 år sidan vi tippa hdundremillionarsmerket. Neste hundremillionarsmerke er venta å bli nådd alt i 2024.

			Produkta vi omgir oss med, er berre moglege fordi det har skjedd ei utvikling av nye materiale og millionar av syntetiske kjemiske stoff som no finst overalt rundt oss. Det har også skjedd ei rivande utvikling i resten av kvardagen vår. På kjøkenet har vi bytt ut tunge jernpanner med teflonpanner der maten ikkje set seg fast. Vi drar på tur med sko og klede laga av nye ultralette pustande og vassavstøytande materiale, og maten vår er pakka i smart plastemballasje med stoff som er feitt- og vassavstøytande. Vi ser vakrare ut enn nokosinne med kosmetikk tilsett kjemiske stoff som gir oss jamn farge og glatt hud. I lomma har vi små datamaskiner i form av smarttelefonar med berørbare skjermar, og elektronikken er beskytta mot å ta fyr ved hjelp av brannhemmande kjemikaliar.

			Problemet er at ein stor del av stoffa vi har funne opp, ikkje berre held seg der dei skal vere, men spreier seg over heile kloden. Enkelte kjemikaliegrupper er så hardføre at dei ikkje blir brotne ned i miljøet, men blir verande i naturen praktisk tala evig, med det resultat at dei hopar seg opp i næringskjedene. Det er urovekkande nok at dei spreier seg til jord og vatn, men endå meir urovekkande at dei blir tatt opp av dyr og plantar, og av oss menneske. Vi finn dei også igjen i kroppen vår. Mens ein for 60 år sidan kunne finne seks–sju miljøgifter i blodet til nordmenn, finn ein i dag mellom 200 og 400 slike stoff. Det gir oss ein plass på verdstoppen når det gjeld miljøgifter i kroppen.

			Miljøgifter kan ha stor betydning for helsa til fabrikkarbei­darar på produksjonsstaden, eller for bønder i u–land som sprøyter plante­vernmidlar over åkeren sin. Sjølv om vi i Vesten er utsett for låge konsentrasjonar, er det stadig meir forsking som tyder på at sjølv små mengder miljøgifter kan ha effektar på helsa vår. Nokre stoff blir mistolka av kroppen og tatt for å vere viktige bodbringarar, hormona, noko som kan føre til forstyrringar under fosterutvikling eller andre viktige stadium i utviklinga. Slik kan stoffa også få betydning for helsa di eller helsa til det ufødde barnet ditt. Dette er stoff som kan føre til lågare fødselsvekt hos barn og eit svakare immunsystem. Eksponering for PFAS, ei gruppe miljøgifter som finst i klede, emballasje og til og med kosmetikk, har vist seg å føre til dårlegare immunrespons etter vaksinering hos barn. Di høgare nivå av slike stoff i blodet til eit barn, di dårlegare fungerer altså vaksinane i å verne barnet mot sjukdom. Det er altså aspekt ved det moderne livet som gjer immunsystemet vårt svakare i møte med nye virus, slik som SARS-Cov 2-viruset, og som også kan svekke effekten av vaksinar som skal beskytte oss mot slike virus. Eksponering for miljøgifter kan også gi større risiko for nedsett forplantingsevne og auka risiko for sjukdommar som diabetes 2, overvekt og kreft. Det er eit paradoks at kjemiske stoff som vart utvikla for å forbetre liva våre og gi auka økonomisk vekst, kan gjere oss sjuke, og føre til større helseutgifter for samfunnet. Dette har fått utvikle seg i det stille fordi dei kjemiske stoffa det er snakk om, er usynlege for oss og fordi folk flest manglar kunnskap om stoffa. Dei færraste klarer til dømes å tolke dei avanserte kjemiske namna på ingredienslister til ulike produkt. Tidlegare lærte i det minste alle elevar i Noreg om organisk kjemi på ungdomsskulen, men i lærebøkene som er skrivne til fagfornyinga, er organisk kjemi tatt bort. Når dei aller fleste miljøgiftene i dag er menneskeskapte organiske kjemikaliar, betyr det at vi som samfunn har vil endå mindre føresetnad for å forstå kva for kjemiske stoff som er tilsett til produkta vi bruker i kvardagen.

			I kjemikar- og andre vitskapsmiljø ser ein gjerne litt ned på folk som helst vil ha produkt som er naturlege. Folk som er redde for kjemi, kan bli omtalt som å ha «kjemofobi», noko som signaliserer at det er irrasjonelt å frykte kjemiske stoff. Som kjemikar, journalist og samfunnsborgar har eg med tida begynt å under meg meir og meir. Kor mange kjemikaliar er det eigentleg snakk om? Kan det ha blitt litt for mange? Og kan det vere det ein samanheng mellom vårt stadig meir kjemiske liv og helse­utfordringane vi ser i dag? Bør vi vanlege forbrukarar bekymre oss for alle desse menneskeskapte kjemiske stoffa som vi omgir oss med? Eller er det heile berre overdriven frykt?

			For å finne svar på desse spørsmåla har eg oppsøkt og snakka med ei rekke forskarar, miljøorganisasjonar og også representantar for kjemiindustri. På ein kafé på strandpromenaden i ein spansk by forklarte forskaren Angel Nadal meg korleis bisfenol hermar østrogen og forstyrrar insulinproduksjonen i celler i levra. I Göteborg intervjua eg legen Leonardo Trasande som har gjort det til ein spesialitet å vise den økonomiske byrda av miljøgifter på helsa til befolkninga. I Oslo møtte eg forskaren Merete Schøyen som har dokumentert korleis hoer hos sjøsnigelen purpursnigel utvikla penis på grunn av ei miljøgift. Kristine Vike-Jonas let meg henge rundt på laben hennar på NTNU i Trondheim der eg fekk sjå kor tidkrevjande arbeidet er for å finne og dokumentere kjemiske stoff i prøvar frå miljøet.

			Tittelen på dette kapittelet har eg lånt av kjemiprofessor ­Alexandros Asimakopoulos på NTNU, som har søkt om støtte til eit forskingsprosjekt med tittelen «Exaggerated Concern or Silent Epidemic». Det er altså fleire kjemikarar som er usikre på kva som er sanninga om dei menneskeskapte kjemikaliane som etter kvart har vandra inn i kroppen til kvart einaste menneske på jorda, uansett kvar vi måtte bu – om det er i eit tettbygd område i nærleiken av industri eller om det er i eit tilsynelatande urørt område som Arktis.

			Denne boka gir deg innsikt i korleis syntetiske kjemiske stoff har infiltrert miljøet vårt og kroppane våre. Etter å ha lese boka vil du ha kunnskap om kvar i kvardagen din du møter på miljø­gifter, og du vil få kunnskap og makt til å unngå miljøgiftene.

			Aller først skal vi sjå eit døme på kor dramatiske effektar ei miljøgift kan ha på ein organisme, men også at kunnskap om uheldige miljøeffektar kan føre til forbod av miljøgifter og friskmelding av naturen.

